Аддзел па адукацыі, спорту і турызма

Кіраўскага райвыканкама Магілёўскай вобласці 

ДУА“ Мышкавіцкая сярэдняя школа”

Сялянская праца ў прыказках, прымаўках і загадках
Урок-гульня

Падрыхтавала і правяла 

            настаўнік беларускай мовы і літаратуры  
Баршчова Н.У.                              
Тэма: Сялянская праца ў прыказках, прымаўках і загадках.
Мэта: абагульніць веды вучняў пра жанры вуснай народнай творчасці: прыказкі, прымаўкі, загадкі; прааналізаваць адлюстраванне ў іх сялянскай працы, паказаць мудрасць і паэтычнае хараство фальклору; выхоўваць у вучняў працавітасць, грамадскія пачуцці, далучаць іх да спадчыны нацыянальнай культуры, развіваць цікаўнасць вучняў да ВНТ.

Абсталяванне: карткі для гульняў, сюжэтныя малюнкі-загадкі, малюнкі з выявамі прылад працы, плакаты з прыказкамі, відэапраектар.

Эпіграф: Цішыні няма на свеце,

               Вельмі шмат на свеце працы.

Ход урока.

1. Арганізацыйны момант.

2. Матывацыйны этап урока.
( Настаўнік вітаецца з вучнямі, пытаецца пра іх настрой. Раіць вучням падзяліцца добрым настроем з суседам па парце, падараваць яму прыемную ўсмешку для добрай працы на ўроку).
Гучыць мелодыя і вучні чытаюць невялікі верш П.Глебкі “ Беларусь”

О Беларусь, мая калыска,

Жыццё маё.прытулак мой!

З гарачаю любоўю нізка 

Схіляюся перад табой.

Зямны паклон табе, радзіма.

Тваім палям. Тваім лясам,

Тваім заводам з белым дымам,

Тваім гасцінцам і шляхам.

На спелых нівах ураджайных,

Адкраю ў край, ва ўсе канцы.

Махаюць крыламі камбайны

Спяваюць жнеі і касцы.

Уся ўбрана ты квяціста,

Пад колер слуцкіх паясоў,

У строі нівы залацістай,

У шаты грэчак і аўсоў.

Настаўнік.

Сапраўды, Беларусь ва ўсе часы славілася працавітымі людзьмі.Эпіграфам да нашага ўрока-гульні ўзяты словы.(Зачытаць эпіграф.) А зараз адгадайце слова, прапушчанае ў запісе “ Чалавек без працы, што птушка без крылаў” (Слайд 1)
Сёння мы пагаворым пра тое, як сялянская праца адлюстравана ў прыказках, прымаўках, загадках- жанрах вуснай народнай творчасці – гэтага чароўнага і мудрага скарбу, які вучыць нас дабру, справядлівасці, сяброўству, працавітасці, самаадданай любові да роднай краіны, роднай мовы.

У кабінет да вучняў забягае дзеючы герой урока –певень.

Певень.

Ку-ка-рэ-ку,ку-ка-рэ-ку.Хто рана ўстае, таму Бог падае!

Добры дзень. Вы ўжо працуеце? І мае гаспадары ўжо на нагах.

Уваходзяць дзеючыя героі ўрока- дзед Тамаш і бабка Васіліна.

Дзед Тамаш.

          Вось і певень праспяваў, час і за работу брацца. Прывітанне ўсім!

Бабка Васіліна.

          Прывітанне! (Чытае эпіграф услых з дошкі) А што гэта тут? Куды мы трапілі?
Настаўнік.

         Усе на Беларусі працуюць, працуем і мы з дзецьмі- вучымся, а сення хочам пацікавіцца, як у прыказках, прымаўках і загадках адлюстравана сялянская праца.
Дзед Тамаш.
         А што гэта такое -гэта  прыказка, прымаўка, загадка?

Настаўнік просіць вучняў даць адказ на пытанне дзеда Тамаша. Дзеці даюць адказ з падручніка або адказваюць самі 
Прыказка -трапнае народнае выслоўе,часам з павучальным зместам, якія вобразна даюць ацэнку чалавечым паводзінам, учынкам (Слайд 2)
Прымаўка- устойлівае выслоўе, якое вобразна характарызуе падзею ці асобу, але толькі ў канкрэтным выпадку, без абагульненняў, вывадаў. (Слайд 3)
Бабка Васіліна.

А пры чым тут праца?

Настаўнік.

Тэматыка прыказак, прымавак разнастайная: пра Радзіму, пра сяброўства, пра якасці чалавека. А сяляне-дбайныя гаспадары, таму і склалі прыказкі і прымаўкі пра сваю працу, у якіх ухваляецца цягавітасць, а высмейваецца лянота.

Дзед Тамаш.
А дзеці ведаюць такія прыказкі і прымаўкі? Ведаеце?

Дзеці адказваюць, што ведаюць

Настаўнік. 

Тады распачнем гульню “ Складзі прыказку”
(Умова гульні тлумачыцца настаўнікам)
Вучням у групе прапаноўваюцца асобныя словы, з якіх яны павінны скласці прыказку і растлумачыць яе павучальны змест. Адказы дэманструюцца на экран пасля выказванняў вучняў.

1.Без працы няма чаго хлеба шукаці.(кожны павінен працаваць,не гультайнічаць)

2.Найсмачнейшы хлеб ад сваёй працы.(пасля працы заўжды смачна есці нават проста хлеб)

3.Сёння зробіш-заўтра як знойдзеш.(калі ўсё зроблена- то можна і адпачыць)( Слайд 4)
Настаўнік.
Сяляне ведаюць, што і калі трэба рабіць, падпарадкоўваюць сваю працу кожнай пары года, часу сутак або пэўнаму святу. Але сустракаюцца людзі, якія больш працуюць языком, чым рукамі. Пра такіх народ таксама склаў прыказкі і прымаўкі.

Ваша задача прачытаць змест выказвання і падысці да дзеда Тамаша, калі ў выказванні гаворыцца пра працавітых людзей. А калі ў вашых выказваннях ідзе размова пра балбатуноў, што працуюць языком, а не рукамі, падыдзіце да бабкі Васіліны.

Гульня “ Падбяры па тэме”

Вучні выцягваюць лісты з выказваннямі, думаюць і вырашаюць да каго ім падысці
Прыказкі пра працавітых людзей:

1.Хто рана ўстае, таму Бог дапамагае.
2.Калі ўлетку на сонцы не папячэшся, то ўзімку з холаду натрасешся.

3.Вясной на дзень раней пасееш, а восенню на тыдзень раней збярэш.

4.Ладзь калёсы зімой, а сані – летам.

5.Не таму слава, хто на язык лёгкі, а таму – хто ў справе стойкі.

Прыказкі пра лянівых.

1.І Шыла, і мыла, і ткала, і прала – і ўсё языком.

2.Слоў мяшок, а спраў на вяршок.

3.Тады слова серабро, калі справа- золата.
Настаўнік.
Як бачыце, працавітых людзей у нас больш, чым гультаёў. Малайцы.

Але ж гляджу нешта наш певень хоча сказаць. Калі ласка.
Певень
Дзеці, я яшчэ падрыхтаваў для вас прыказкі і прымаўкі.

Але пакуль нёс іх да вас, усе канцоўкі выказванняў пагубляў. Дапамажыце  скласці цалкам прыказкі і патлумачце іх сэнс.
Гульня “ Закончы прыказку”

Дзецям раздаюцца лісткі з пачаткам прыказкі, дзе неабходна знайсці канцоўку выказвання і патлумачыць сэнс .
1.Сёння зробіш – заўтра як знойдзеш.

2.Не адкладвай назаўтра тое, што паспееш зрабіць сёння.

3.Летні дзень год корміць.

4.Паміраць збіраешся, а жыта сей.

5.Хто з маладосці працуе, той на старасці не шкадуе.(Слайд 5)
Дзед Тамаш.

Дзеці, пакуль вы пеўню дапамагалі, мы з бабкай падрыхтавалі адно заданне для самых кемлівых.

Паспрабуйце прачытаць зашыфраваную прыказку.

“АКЕВАЛАЧ ЬЦІБЬНАГ ЕН АЦАРП ЯАКЯІН”  (Слайд 6 на экране)
Вучні разгадваюць шыфраванку, маладзец той, хто першы адгадае.

Певень.

Ку-ка-рэ-ку.Дзеці, вы шмат працавалі, мноства прыказак назвалі. А цяпер прыйшоў час адпачыць.

            Музычная хвіліна адпачынку пад народную песню “ Лявоніха”

У кабінет уваходзяць Янка і Аленка.

Янка і Аленка (разам)

Прывітанне.Што за свята ў вас?

Бабка Васіліна.

Дык вось, дзеці разглядаюць прыказкі і прымаўкі, а яшчэ як у іх адлюстравана праца людзей.
Янка.

А мы з Аленкай больш загадкі любім.

Аленка.

Дзеці, а ведаеце, што такое загадка?

Вучань.
Загадка – гэта жанр ВНТ, вобразнае апісанне ўтоенага прадмета або з’явы, што трэба адгадаць. (Слайд 7)
Вучань.
Загадкі таксама разнастайныя паводле тэматыкі. Ёсць загадкі і пра сялянскую працу і пра прылады працы.

Настаўнік.

Зараз паспрабуем нашы сілы ў разгадванні загадак, якія склаў наш працавіты народ.Я вам буду зачытваць загадкі, а вы па чарзе адгадваць, падымаючы руку ўгору.Перамагае той, хто болей разгадае загадак.

Загадкі.

1.Сам драўляны, а галава  жалезная.(малаток)

2.Дровы нарыхтоўвае працаўніца дбайная,  галава сталёвая, тулава драўлянае.(сякера)

3.Есці век яна не просіць, хоць зубоў і многа мае, як працуе – сыпле проса, весела спявае.( піла)

4.Ручка ёсць, а не граблі, зямлю рые, а не барана.(рыдлёўка)

5.Маленькі, гарбаценькі, усе поле абскача.(серп)
6.Ходзіць, скача па пакоі, дзед з доўгай барадою, як няма чаго рабіць. у куце тады стаіць.(венік)

7.Носік сталёвы, а хвосцік ільняны.(іголка з ніткаю)

8.Новая пасудзінка, а ўся ў дзірках.(сіта)

9.Стаіць сава на купіне, крыламі махае, а ляцець не можа, трасецца, калоціцца, аб усім свеце клапоціцца.(млын)

10.Рагаты, ды не бык, яду бярэ, а не сыты, людзям падае, а сам у кут ідзе.(чапяла)

11.Сеў вазок і паехаў у аганёк.(чыгун) (Слайд 8)
Настаўнік.

Малайцы.

Певень 
Пара.Пара ўжо дадому ісці.

Б.Васіліна. 
Так.Пара.Дзякуй, дзеці за цікавы ўрок.

Д.Тамаш.

 (Пакульбабка кажа, вешае плакат і просіць прачытаць напісанае)
Дзеці, давайце разам прачытаем  напісанае. (на экране дэманструюцца напісаныя словы)
“ Хто працуе, той ніколі не сумуе”.

“Будзеш добра працаваць-будуць людзі паважаць” ( Слайд 9)
Дзякуй вам за добрую работу.

Настаўнік. 

А зараз мы з вамі падвядзем вынікі нашай работы.

1. Пра што мы сёння размаўлялі? Пра што даведаліся?

(пра прыказкі , прымаўкі, загадкі, у якіх адлюстравана людская праца

Не толькі слухалі , чыталі прыказкі, прымаўкі, загадкі.

На малюнках убачылі  прылады працы.

Зразумелі, што працавітасць – гэта лепшая якасць кожнага чалавека.

Адчулі мудрасць, павучальны змес, паэтычнае хараство ВНТ.)

Які музычны твор праслухалі?( народную песню-жанр вуснай народнай творчасці)
2.Прывядзіце прыклады выказванняў, якія вам запомніліся.
Малайцы. Шмат запомнілі, шмат чаго даведаліся. Не забывайце , што народная творчасць – наш найкаштоўнейшы скарб.( Слайд 10)
